
MUSIQA – MA’NAVIY  TARBIYA VOSITASI  SIFATIDA 

 

Buxoro davlat universiteti“San’atshunoslik” fakulteti Musiqa ijrochiligi va 

madaniyat kafedrasi oqituvchisi 

Ne’matov Shavkat Xikmatovich 

 

Annotatsiya: maqolada   maktabda musiqa fanining o‘rni, ahamiyati, Sharq 

allomalarining musiqiy ijodi, musiqa ta’lim-tarbiyasida  yosh xususiyatlarining 

ahamiyati  kabi masalalar haqida  mulohazalar yuritiladi. 

Kalit so‘zlar: tarbiya, musiqiy-tarbiya, ma’naviy tarbiya, ruhiy holat, his-

tuyg‘ular, musiqa madaniyati, musiqiy faoliyatlar, musiqa idroki, tinglash 

malakalari. 

 

Ma’lumki, tarbiya oilada boshlanib, so‘ngra maktabgacha ta’lim 

muassasalarida, maktablarda davom ettiriladi. Shuning uchun O‘zbekiston 

Respublikasi “Ta’lim to‘g‘risidagi Qonuni”ning “Maktabgacha ta’lim va tarbiya”,- 

deb nomlangan 8-moddasida  “Maktabgacha ta’lim va tarbiya  bolalarni o‘qitish va 

tarbiyalashga, ularning intellektual, ma’naviy, axloqiy, etik, estetik va jismoniy 

jihatdan rivojlantirishga, shuningdek bolalarni umumiy o‘rta ta’limga tayyorlashga 

qaratilgan ta’lim turidir” - deb  uqtirilgan [1].  

O‘zbekiston Respublikasi maktabgacha ta’lim tizimini 2030-yilgacha 

rivojlantirish Konsepsiyasining “Maktabgacha ta’lim tizimini rivojlantirishning 

maqsadlari va ustuvor yo‘nalishlari”,-deb nomlangan 3-bobida  maktabgacha 

yoshdagi bolalarning badiiy-estetik va musiqiy tarbiya hamda ta’lim darajasini 

oshirish, erta yoshdan boshlab STEAM o‘qitish asoslarini joriy etish masalasi 

alohida ta’kidlab o‘tilgan [2]. 

Turli tarixiy davrlarda musiqa ta’lim- tarbiyasi va bolalar ma’naviy 

rivojlanishining maqsad va vazifalarini belgilash muammosi o‘ziga xos  еchimga 

ega bo‘lgan. Ijtimoiy tuzum, mafkuradan kelib chiqadigan maqsad har tomonlama 

rivojlangan shaxsni tarbiyalashdan iborat bo‘lib, uning o‘zagini o‘sha davr g‘oyalari, 

axloq normalari va hokazolar tashkil etgan bo‘lib, unda musiqa tarbiyasi  qadriyat 

sifatida emas, balki faqatgina vosita sifatida qaralgan.  

Ma’lumki, tarbiya-inson ongi, his-tuyg‘ulari, tasavvuri, dunyo-qarashi, xulq-

atvoriga ta’sir ko‘rsatadi. Musiqa san’ati va tili  barchaga  tushunarli va yaqindir. 

Pedagog olim Qozoqboy Yo‘ldoshev tarbiya tushunchasiga quyidagicha ta’rif 

beradi: “Tarbiya - shaxsda muayyan jismoniy, ruhiy, axloqiy, ma’naviy sifatlarni 

shakllantirishga qaratilgan amaliy pedagogik jarayon; insonning jamiyatda yashashi 

uchun zarur bo‘lgan xususiyatlarga ega bo‘lishini ta’minlash yo‘lida ko‘riladigan 

chora-tadbirlar yig‘indisi. Tarbiya insonning insonligini ta’minlaydigan abadiy 

qadriyatdir. Tarbiyasiz alohida odam ham, kishilik jamiyati ham mavjud bo‘la 

olmaydi. Chunki odam va jamiyatning mavjudligini ta’minlaydigan qadriyatlar 

tarbiya tufayligina bir avloddan boshqasiga o‘tadi. 

Pedagogik adabiyotlarda “Tarbiya” atamasi keng va tor ma’no-larda 

qo‘llaniladi. Keng ma’noda tarbiya - inson shaxsini shakllan-tirishga, uning jamiyat 

ishlab chiqarish va ijtimoiy, madaniy, ma’rifiy hayotida faol ishtirokini ta’minlashga 

qaratilgan barcha ta’sirlar, tadbirlar, harakatlar, intilishlar yigindisini anglatadi. 

Bunday tushunishda tarbiya faqat oila, maktab, bolalar va yoshlar tashki-lotlarida 

olib boriladigan tarbiyaviy ishlarni emas, balki butun ijtimoiy tuzum, uning еtakchi 

g‘oyalari, adabiyot, san’at, kino, radio, televidenie va boshqalarni ham o‘z ichiga 

oladi. Shuningdek, keng ma’nodagi tarbiya tushunchasi ichiga ta’lim va ma’lumot 

olish ham kiradi. 

Tor ma’noda tarbiya-shaxsning jismoniy rivoji, dunyoqarashi, ma’naviy-

axloqiy qiyofasi, estetik didi o‘stirilishiga yo‘naltirilgan pedagogik faoliyatni 

anglatadi. Buni oila va tarbiyaviy muassasalar hamda jamoat tashkilotlari amalga 

oshiradi. Ta’lim va ma’lumot olish tor ma’nodagi tarbiya ichiga kirmaydi. Lekin har 

qanday tarbiya ta’lim bilan chambarchas bog‘liq holdagina mavjud bo‘ladi. Chunki 

ta’lim va ma’lumot olish jarayonida shaxsning faqat bilimi ko‘payibgina qolmay, 

balki axloqiy-ma’naviy sifatlari qaror topishi ham tezlashadi”. 

Musiqa-madaniy hayotimizda keng o‘rin egallagan, inson shaxsiyatini 

rivojlantirishda muhim ahamiyatga ega bo‘lgan san’at turi hisoblanadi. Inson 

hayotida, uning ulg‘ayishi va shaxs sifatida shakllanib borishida musiqiy tarbiyaning 

roli benihoyat katta bo‘lib, musiqa kishi tug‘ilganidan, ya’ni go‘daklik davridan  

onasi tomonidan aytiladigan allasidan  to  umrining oxirgi kunlarigacha inson bilan 

yonma-yon,shodliku-xursandchilik, qayg‘u-g‘am, osoyishta damlarida ham doimiy 

hamroh bo‘ladi.  Musiqa shunday fan  va san’at turiki, u insonlarni bir-biri bilan 

o‘zaro ruhiy kechinmalari hamda hissiyotlari orqali birlashtirishi xususiyati bilan 

ular orasida aloqani o‘rnatishda vosita bo‘lib xizmat qiladi. 

https://qomus.info/encyclopedia/cat-j/jarayon-uz/
https://qomus.info/encyclopedia/cat-o/odam-uz/
https://qomus.info/encyclopedia/cat-t/tor-uz/
https://qomus.info/encyclopedia/cat-j/jamiyat-uz/
https://qomus.info/encyclopedia/cat-i/ishlab-chiqarish-uz/
https://qomus.info/encyclopedia/cat-t/televidenie-uz/
https://qomus.info/encyclopedia/cat-t/talim-uz/
https://qomus.info/encyclopedia/cat-m/malumot-uz/
https://qomus.info/encyclopedia/cat-o/oila-uz/
https://qomus.info/encyclopedia/cat-q/qaror-uz/


МЕДИЦИНА, ПЕДАГОГИКА И ТЕХНОЛОГИЯ: 

 ТЕОРИЯ И ПРАКТИКА 

Researchbib Impact factor: 11.79/2023 

SJIF 2024 = 5.444  

Том 2, Выпуск 3, 31 Март 

 

167 

https://universalpublishings.com 

Musiqaning tarbiyaviy xususiyati shundaki, u tovush tebranishi va 

tovlanishlari orqali fikr va tuyg‘ularni aks ettiradi, hayot bosqichlarida insoniyatni 

to‘lqinlantirib kelgan axloqiy muammolarni   bayon qiladi. Bunda musiqaning 

falsafiy mohiyati ham namoyon bo‘ladi.  U  inson hissiyotiga kuchli ta’sir ko‘rsatish 

imkoniyatiga ega, yoshlarni  axloqiy va g‘oyaviy tarbiyalashning sinalgan 

vositasidir. 

Musiqaning inson ruhiy olamiga ta’sir qilishining cheksiz imkoniyatlari 

haqida qadimdan musiqashunoslar, mutafakkirlar va olimlar fikr-mulohazalarini 

bildirishgan. San’atlar ichida musiqaning insonni shaxs sifatida shakllanishiga ta’sir 

qiladigan xususiyatlari haqida aniqlashga  harakat qilishgan. O‘sib kelayotgan avlod 

uchun musiqiy tarbiyaning ahamiyatini nihoyatda buyuk ekanligini qadimiy 

mutafakkirlar alohida urg‘u bilan ta’kidlashgan. 

Abu Nasr al-Forobiyning  “Kitabul-musiqiy al-kabir” ("Katta musiqa kitobi"), 

“Kitobul-musiqiy" (“Musiqa kitobi”), “Kitobun fi-ihsa’il-iqa” (“Musiqa ritmlari–

klassifikatsiyasi haqida kitob”), “Kalamu fil-musiqiy” (“Musiqaning uslublari 

haqida kitob”)  va boshka asarlari uning musiqa nazariyasini puxta egalaganligidan 

dalolat beradi. Forobiy eng avvalo shaxsning axloqiy sifatlarini shakllantirishdagi 

ijobiy fazilatlarini alohida ta’kidlab,  “Musiqa shu ma’noda foydaliki, kimning fe’l-

atvori muvozanatini yo‘qotgan bo‘lsa, tartibga keltiradi, kamol topmaganlarini 

kamolga еtkazadi va muvozanatda bo‘lganlarni muvozanatini saqlaydi”, - deb 

yozgan.  

Abu Rayxon Beruniyning inson hayoti va  turmushiga xos xulq-odob qoidalari 

haqidagi fikrlari pedagogik jihatdan muhim ahamiyat kasb etadi. Inson ham ichki, 

ham tashqi tomondan go‘zal bo‘lsa-gina haqiqiy kamolotga erishishi mumkin, 

deydi. U ozodalik va orastalikni  olijanoblik bilan tenglashtiradi. Inson doimo 

bularga  rioya etishi zarur, deb ta’kidlaydi [3]. 

Abu Ali ibn Sino   kishida jism va ruh bir-biri bilan uzviy bog‘liq  ekanligi, 

jismda biror xastalik ro‘y bersa, ruhiyat ham iztirob chekishini, muhimi esa musiqani 

aloqa vositasi, deb qarab ruhiy kasalliklarga chalingan kishilarni davolashda tanbur, 

g‘ijjak, nay, chang singari sozlardan unumli foydalanishni tavsiya etadi. Musiqaga 

shaxsning ma’naviy va jismoniy tabiatiga ta’sir etuvchi qudratli tarbiyaviy vosita 

sifatida ta’rif berib, bolani juda yoshligidan boshlab musiqiy hissiyotini tarbiyalash 

muhim - bu esa ruhiy holatni mustahkamlaydi", -  degan g‘oyani ilgari surgan. 

Musiqa ayniqsa ruhiyat holatini ifoda etishda keng imkoniyatga ega. Inson 

kayfiyati murakkab hissiyot bo‘lib, u hech narsa bilan bog‘lanmagan.Musiqaning 

kuch-qudrati shundaki, u shodlanish, qayg‘urish, hayol surish, bardamlik, jasurlik, 

tushkunlik va shunga o‘xshash inson ruhiy holatlarini xususiy va umumiy tarzda 

o‘zaro bog‘liqlikda, bir-biriga singib ketishida namoyish qila oladi. 

Musiqa kishiga har tomonlama ta’sir ko‘rsatar ekan kuy va uning musiqiy 

ifodasi kishining hissiyotiga chuqur ta’sir qilib, unda har xil tuyg‘ularni uyg‘otadi, 

turlicha kayfiyatlarni shakllantiradi. Qo‘shiqning matni, g‘oyaviy mazmuni nafaqat 

hissiyotga  balki tinglovchilarning ongiga ham ta’sir qilib, ularni hayajonlantiradi va 

fikrlash, mushohada etishga undaydi. Kishilarda asarda aks etgan ma’naviy 

muammolarga nisbatan muayyan munosabat uyg‘otadi. Bunday ta’sir g‘oyat 

murakkab va kuchlidir. 

Musiqa, musiqiy faoliyatlar bilan shug‘ullanish bolaning nafaqat ruhiyati, 

kayfiyati, fe’l-atvori, estetik rivojiga balki fiziologik, umumiy organizmiga ham 

ta’sir o‘tkazadi. Bola musiqa tinglaganda, qo‘shiq kuylaganda, raqsga tushganda 

uning butun organizmi, jumladan nafas yo‘llari, mushaklar, qon aylanishi, asab 

tizimi va boshqa a’zolari faoliyat olib boradi. Bu masala bo‘yicha ko‘plab fiziolog 

olimlarimiz ish olib borishgan va o‘z  izlanishlarida juda ko‘plab ma’lumotlarni 

berishgan. 

Ularning ma’lumotlariga ko‘ra, hatto perenatal davr ham  keyingi rivojlanish 

uchun juda muhim ekanligi isbotlangan. Kelajakdagi ona tinglaydigan musiqa 

bolaning ruhiy rivojlanishiga  ta’sir qiladi. Aksariyat tibbiy va psixologik tadqiqotlar 

musiqiy faoliyatning nafas olish va qon aylanish funksiyalariga, immunitet 

jarayonlariga, miya funksiyasi va yarim sharlarning o‘zaro ta’siriga, aqliy 

faoliyatga, psixomotor, nutq rivojlanishiga va hisoblash qobiliyatlariga ijobiy ta’sir 

ko‘rsatishini tasdiqlaydi.  

Musiqiy ta’sir natijasida quyidagilarga erishiladi: 

- nafaqat tinglash, balki vizual analizatorlarning sezgirligi oshadi; 

- aqliy jarayonlar-diqqat, tushunish, idrok, yodlash, eslash, takrorlash  

yaxshilanadi; 

-  modda almashinuv jarayonlari tartibga tushadi; 

-  hayajon, tashvish darajasi pasayadi. 

Musiqa ta’sirining psixofiziologik jihatini o‘rgangan tadqi-qotchilar quyidagi 

faktlarni aniqlashgan. Musiqa daqiqaga sezilarli ta’sir qilishini qon hajmi, yurak 

urish tezligi, qon bosimi, qonda  shakar darajasi, shuningdek, mushaklarning 

o‘zgarishi va his-tuyg‘ularning namoyon bo‘lishida kuzatish mumkin. 

Xullas, musiqa tarbiyasi bola shakllanishi va rivojlanishi uchun muhim 

ahamiyatga ega bo‘lib, u uzluksiz ta’lim tizimida bosqichma-bosqich  rivoj topib, 

tarbiyaning boshqa turlari bilan uyg‘un tarzda   takomillashib boradi.  

